
Тақриз
ба диссертатсияи Холова Моҳира Буриевна дар мавзуи «Мутобиқати савтии 
калимахои русиву аврупоӣ ва усулҳои ба меъёр даровардани онҳо дар забони 
адабии муосири точикП» барои дарёфти дараҷаи илмии номзади илми 
филология аз рӯйи ихтисоси 10.02.01-Забони тоҷикӣ

Дар таркиби лугавии забонҳои дунё ба ҷуз калимаҳои аслӣ боз 
унсурҳои луғавии иктибосй вуҷуд дошта, кулли онҳо аз рӯйи зарурат ворид 
гардидаанд ва барои такмили захираи луғавии чунин забонҳо мусоидат 
намудаанд. Дар олам ҳеҷ забоне мавҷуд нест, ки танҳо аз ҳисоби дороиҳои 
луғавии худ инкишоф ёфта бошад. Пиндори касоне, ки нирумандшавии ин 
ё он забони дар ҷаҳон мавҷударо бидуни вуруду вуҷуди вомвожаҳо собит 
сохтанӣ мешаванд. ба таъбири муҳаққиқи тавонои эронӣ П. Н. Хонларӣ 
«афсонаи хобовареро ба ёд меорад». Аз ин рӯ, ба риштаи таҳлил кашидани 
вижагиҳои корбурди ин гуна вожаву таркиб ва ибораҳо ва нишон додани 
хусусиятҳои мутобиқат пайдо намудани онҳо ба забони вомгиранда « 
аҳаммияти илмиву амалӣ дорад. Аз ин рӯ, ошкорнамоии меъёрҳои 
истифодаи аносири луғавии иқтибосӣ, дараҷаи ҳазмшавии онҳо дар забони 
дигар яке аз масоили муҳим ва мубрами вожашиносии тоҷик ба шумор 
меояд. Диссертатсияи Холова Моҳира Буриевна ба ҳамин масъала 
бахшида шуда, унвонҷӯ дар мисоли калимаҳои русиву аврупоӣ кӯшидааст, 
ки усулҳои мутобиқшавии онҳоро дар забони тоҷикӣ мавриди тахдил қарор 
диҳад.

Диссертатсия аз муқаддима, ду боб, хулоса ва феҳристи осори 
таҳқиқии мавриди истифода қарордодаи унвонҷӯ иборат аст.

Дар муқаддима, ки сездаҳ саҳифаро дарбар мегирад (с. 5-17), унвонҷӯ 
мубрамии мавзуи пажуҳиш, дараҷаи таҳқиқгардии он дар забоншиносии 
тоҷик, мақсаду вазифаҳои рисола, объект, предмет ва асосҳои назариву 
методологии он, сарчашмаҳои пажуҳиш ва нуктаҳои ба дифоъ 
пешниҳодшуда, аҳаммияти назариву амалй, навгониҳо, саҳми шахсии 
унвонҷӯ, тасвиби амалии корро баррасй намудааст.

Боби якуми диссертатсия “Шароити таърихии иқтибосшавии 
калимаҳои русиву аврупоӣ ва имкониятҳои мутобиқшавии онҳо дар забони 
адабии муосири тоҷикй” (с. 18-70) номгузорй шуда, фарогири чор фасл аст 
ва дар онҳо унвонҷӯ кӯшиш ба харҷ додааст, ки заминаҳои вуруди 
вомвожаҳои русиву аврупоиро дар ҳар даҳсолаи мавҷуд будани ҳокимияти 
Шуравиву даврони Истиқлол, пиндори аҳли пажуҳишро роҷеъ ба 
мутобиқати аносири луғавии бегона, вижагиҳои савтй ва дараҷаи 
мутобиқатшавии вожаҳои русиву аврупоиро ба забони тоҷикй ҳаллу фасл 
намояд.

Дар фасли нахусти ин боб шароити таърихии вуруди калимаҳои русиву 
аврупоӣ, дар фасли дувум назари забоншиносон ба масъалаи 
мутобиқгардии вожаҳои забонҳои бегона, дар фасли сеюм вижагиҳои 
савтии вомвожаҳои русиву аврупоӣ ва дар фасли охир нишонаҳои савтии 
калимаҳои фонди асосии луғавии забони тоҷикӣ ва мутобиқгардии сохтори 
овоии аносири луғавии русиву аврупоӣ ба риштаи таҳқиқ кашида шудааст.

Унвонҷӯ нахуст дар наздаш вазифа гузоштааст, ки замина ва шароити 
таърихии вуруди вожаҳои русиву аврупоиро баррасӣ намояд ва дар 
натиҷаи таҳлил ба бардоште расидааст, ки ба силсилаи ин гуна заминаҳо 
майли маорифпарварони нимаи дуюми садаи XIX, амсоли А. Дониш, 
Савдо, Ҳайрат, Шоҳин, Возеҳ, Асирӣ..., вусъатёбии равобити иқтисодӣ, 
илмиву фарҳангӣ ва техникй, таъсиси мактабҳои русиву тоторӣ, бунёди 
матбуоти миллӣ ва монанди инҳо дохил мешаванд. Муаллифи рисола 
таъсис ва фаъолияти матбуоти миллиро махсус қайд намуда, назаррас 
будани вуруди калимаҳои русиву аврупоиро дар нигоришоти адабии он 
давра таъкид мекунад ва ба ҳайси далел силсилаи фаровон чунин унсурҳои * 
луғавиро меорад.

Баъдан андешаи олимони ватаниву хориҷиро дар хусуси мутобиқати 
аносири иқтибосӣ ба меъёрҳои забони тоҷикӣ зикр намуда, дар як сатҳ 
қарор надоштани ин гуна вомвожаҳо ва ба дигаргунии савтӣ, сарфӣ ва 
ҳатто маъной дучоршавии онҳо ишора мешавад. Унвонҷӯ дуруст қайд 
менамояд, ки “агар тагйироти овозӣ дар мувофиқа ба меъёрҳои савтй ё 
талаффузи маҳаллӣ сурат гирад, пас ивазшавии маънои калима марҳила ба 
марҳила ба вуҷуд меояд.”

Таваҷҷуҳи баъдии унвонҷӯ ба таҳлили нишонаҳои савтии иқтибосҳои 
русиву аврупоӣ равона шуда қайд мегардад, ки бо вуҷуди мавҷуд будани 
алифбои ба ҳам наздик байни забонҳои тоҷикиву русӣ дар талаффузи 
овозҳои садоноку ҳамсадоҳо, ҳамнишинӣ ва қолабҳои ҳиҷосозии вожаҳо 
миёни ҳар ду забон тафовутҳои ҷиддӣ ба назар мерасанд. Бино ба таъкиди 
ӯ, тафовути онҳо дар тарзи тавлид ва талаффуз, нишонаҳои хоссаеро доро 
будани қолабҳои ҳиҷосозӣ, мавқеияти пайиҳамии ду ҳамсадо ва ташдид дар 
мавқеъҳои мухталифи унсурҳои луғавӣ, дар ибтидо бакорравии ду ё се 
ҳамсадо дар забони русӣ ва м. инҳо дида мешавад. Муаллифи рисола дар 
тақвияти чунин гуфтаҳояш як силсила далел овардааст.

Як самти таваҷҷуҳи муаллиф ба нишонаҳои умумии савтии 
калимаҳои аслии тоҷикӣ ва тарзҳои мутобиқгардии унсурҳои луғавии 
русиву аврупоӣ монанди дар доираи муайяни овозҳои забони тоҷикӣ 
талаффузгардии вожаҳои русиву аврупой, ҳазфшавии яке аз садонокҳои ин 
гуна калимаҳо, зуҳури садонок дар ибтидои аносири луғавй дар калимаҳои 
бо ду ҳамсадо огозшавандаи русй, тахфифи яке аз ҳамсадоҳои мушаддад, 
тағйирёбии қиёфаи овозии калимаҳои русии се ҳамсадо дошта дар забони

тоҷикӣ, аз қолабҳои аслии худ хеле дур рафтани ҳиссае аз вомвожаҳои русӣ 
ё иқтибосҳои аврупоии тавассути забони русӣ роҳёфта ва ба аносири 
луғавии тоҷикӣ шабоҳат пайдонамуда равона карда шудааст.

Боби дуюм мавсум ба “Мутобиқати унсурҳои луғавии русиву аврупоӣ 
ба меъёрҳои забони тоҷикӣ” (с. 71-147) дарбаргирандаи нуҳ фасл буда, 
чунин бахшҳо боз аз зерфаслҳо иборатанд. Дар чунин фаслҳо диссертант 
масоили назарии мутобиқати унсурҳои забонҳои ғайр дар таркиби луғавии 
забони тоҷикӣ, қудрати мутобиқгардонии забони миллӣ ва дастгоҳи 
тавонои он, омилҳои таърихиву иҷтимоии пурра мутобиқ нашудани 
вомвожаҳои русиву аврупоӣ, кӯшиши мутобиқгардониии иқтибосҳои 
русиву аврупоӣ дар нигоришоти зиёиёни охири асри XIX, ибтидои садаи 
XX ва солҳои нахусти ҳокимияти Шӯравӣ, унсурҳои савтии мутобиқшавии 
вомвожаҳои тазаккурёфта, мутобиқати овозҳои садоноку ҳамсадоҳои русӣ 
ба ҳамин гуна овозҳои забони тоҷикӣ, қолабҳои тоҷикишудаи ин гуна 
иқтибосот, андешаҳо дар мавриди банизомории мутобиқати савтии чунин 
вомвожаҳо ба меъёрҳои савтии забони адабии муосири тоҷикиро мавриди 
баҳс қарор додааст. Ҳамчунин дар чунин фаслҳо унвонҷӯ роҷеъ ба 
нотакрор будани сохтори овозиву ҳиҷоии ҳар кадом забон ва дар онҳо 
инъикосёбии ҷиҳатҳои миллии соҳибзабонон, таҷрибаи чандинасра касб 
кардани забони тоҷикӣ дар мавриди мутобиқгардонии унсурҳои бегона, 
истифодаи як гурӯҳ вомвожаҳои русиву аврупоӣ ба гунаи тоҷикӣ дар 
“Наводир-ул-вақоеъ”-ву “Рисола ва ё худ мухтасар аз таърихи салтанати 
амирони манғития”-и Аҳмади Дониш, дар чанде аз осору ашъори баъдӣ, 
амсоли “Туҳафи аҳли Бухоро”-и Мирзо Сироҷ, С. Айнӣ, А. Лоҳутӣ, М. 
Турсунзода, гунаҳои мухталиф пайдо кардани як дастаи чунин вомвожаҳо 
мулоҳизаронӣ кардааст.

Унвонҷӯ ҳар як тезиси баёнкардаи худро бо мисолҳои мушаххас 
эътимод бахшида, ба ин восита хостааст, ки раванди мутобиқати луғоти 
бегонаро дар таркиби лугавии забони тоҷикӣ ба таври возеҳ нишон диҳад. 
Чунончи, дар фасли шашум диссертант пас аз вуруди чунин вомвожаҳо ба 
забони тоҷикӣ ивазгардии садоноки “а”-и таркиби иқтибосҳоро ба 
садонокҳое, амсоли “о”, “у”; садоноки “о”-ро ба “а”, “у”, “ӯ” баррасӣ 
намудааст. Бо ҳамин низоми таҳлил дар фасли ҳафтум баъди воридшавии 
ин гуна аносири иқтибосии ҳамсадои “щ” дошта ба “ш” ва

‘в
“ч”, ивазшавии

“ц” ба “с” ва “тс”, “в” ба “ф”, “г” ба “ғ”, “дж” ба “ҷ”, “д” ба “т” ва монанди
инҳоро ба риштаи таҳлил кашидааст.

Унвонҷӯ аз тахдили қолабҳои тоҷикишудаи вомвожаҳои русиву 
аврупой андешаронӣ карда, дар диссертатсия бисту ҳашт қолаби онҳоро 
нишон додааст ва хулоса намудааст, ки таҷзияи чунин иқтибосҳо ба ҳиҷоҳо 
ва ҳамнишинии байнашон далели он аст, ки онҳо комилан тоҷикӣ шудаанд.

Диссертант дар се зерфасли фасли охири ин боб оид ба усулҳои 
мутобиқати садонокҳову ҳамсадоҳо дар вомвожаҳои русиву аврупоӣ, 
тарзҳои мувофиқшавии қолабҳои вомвожаҳои русиву аврупоӣ назари худро 
баён кардааст.

Хулосаи диссертатсия (с. 148-153) аз даҳ банд иборат буда, унвонҷӯ 
бардоштҳои худро аз таҳлили масъалаи мавриди муҳокима изҳор 
намудааст ва дар охир пешниҳодҳояшро дар панҷ банди бахши тавсияҳо 
оид ба истифодаи амалии натиҷаҳои таҳқиқ овардааст.

Хдмин тавр, унвонҷӯ барои таълифи чунин рисола заҳмати зиёд 
кашидааст, аз осори манзуму мансур, инчунин фарҳангномаву бархе аз 
номаҳои адибони охири садаи XIX ва қарни XX, махсусан даврони Шӯравй 
ва Истиқлол дар ҳудуди ҳафтсад адад мавод гирдоварӣ кардааст, онҳоро бо 
ҳамдигар қиёсу муқобала намудааст ва ба ин восита раванди мутобиқат 
пайдо кардан ё накардани онҳоро нишон додааст.

Дар диссертатсияи Холова Моҳира Буриевна комёбӣ зиёд аст, аммо 
ғалатҳо низ ҷой доранд ва иштибоҳҳои алоҳида ба мушоҳида мерасанд, ки 
дар оянда ба назар гирифтан ва ислоҳ кардани онҳо боиси беҳтаргардии 
сифати таҳқиқоти унвонҷӯ хоҳад шуд:

1. Дар бахши “Асосҳои методологии таҳқиқ”-и муқаддимаи рисола унвонҷӯ 
дар бораи усулҳои пешгирифтаи таҳлилаш мисли муқоисавӣ-таърихӣ, 
тасвирӣ (синхронӣ), хронологӣ ва оморй мулоҳизаронй кардааст, ки 
бемаврид аст.

2. Дар баъзе маврид назария бо маводи зикркардаи муаллифи диссертатсия 
мувофиқат намекунад. Масалан, дар саҳифаи 145-уми диссертатсия 
муаллифи рисола менависад, ки дар сурати дар оғози калимаҳои иқтибосй 
мавҷуд будани се ҳамсадо дар гунаи тоҷикии онҳо садоноки “и” илова 
мегардад ва ба сифати мисол дар қатори калимаҳои склад, спраека ва 
штраф боз вожаҳои дар оғоз ду ҳамсадо доштаи смета ва спекуляцияро 
меорад, ки мутобиқ ба андешаи фавқ нест.

3. Муаллифи диссертатсия қайд мекунад, ки аз байни ҳафтсад адади маводи 
гирдовардааш сад ададашро вомвожаҳои русиву аврупоии гунанок дар бар 
мегиранд. Дар сурати дар фасли алоҳида таҳлил кардан ва нишон додани 
қонуну қоида ва сабабҳои зуҳури мувозиҳои онҳо ҳусни рисола як бар чанд 
меафзуд.

4. Баъзан унвонҷӯ иддае аз ибораҳои фразеологии тоҷикиро, ки бо таъсири 
забони русӣ ба вуҷуд омадаанд (мисли роҳи оҳан, ки калкаи ибораи русии 
железная дорога аст), калимаи русии бо гунаи тоҷикӣ истифодашуда 
пиндоштааст (с.19-20-уми автореф.).

5. Дар диссертатсия баъзан ихтилофи андеша мушоҳида мегардад. Чунончи, 
дар банди “г”-и фасли нӯҳуми боби дуюм диссертант тамоюли гузариши 
садоноки “о”-ро ба “у” дар мавридҳои ҷудогона ба қалам медиҳад, вале дар

банди “ғ”-и ҳамин фасл менависад, ки “чунин ифодаёбии садоноки о-и русӣ 
ба у-и тоҷикӣ қариб дар ҳамаи мавқеъҳои калима дар асоси талаффузи 
тоҷикӣ мувофиқ меояд” (с. 135-136-уми дисс.; с. 24-уми автореф.).

6. Дар аксар маврид назари танқидии унвонҷӯ ба корбурди қисме аз 
вомвожаҳои русиву аврупоии ба забони тоҷикӣ воридшуда дида 
намешавад. Масалан, барои тоҷик талаффуз кардани кадом шакли калима: 
Шветсария ё Ишвитсориё ё ки Ишвитсароё мувофиқ аст, чизе изҳор карда 
намешавад ё танҳо ба талаффузи тоҷикӣ мувофиқ буданашон ишора 
мегардад (дисс., с. 94, 104-ум; с. 24, 26-уми автореф.). Ҳар факти ба забон 
роҳёфтаро қабул карда, онро тавсиф намудан бар зарари ҳусни сухани 
тоҷикӣ хоҳад буд. Ҳамин гуна ҳолат дар мавриди иқтибосҳои дигаре чун 
Афистириё \ Австиролиё, Конодо, Риго... мушоҳида мегардад.

7. Муаллифи рисола адабиёти зарурии ба мавзуи рисола дахлдоштаро 
истифода намудааст, вале бархе аз осори ба мавзуъ робитаи бевосита 
дошта мисли мақолаи хубу калонҳаҷми муҳаққиқи эронӣ Алиашрафи 
Содиқӣ “Калимоти русӣ дар забони форсӣ”, инчунин силсиламақолоти * 
муҳаққиқони ҳавзаи Хуҷанд аз назари ӯ дур мондаанд.

8. Имрӯз барои тоҷик гуфтану навиштани калимаву ибора ва ҷумлаи саҳеҳ 
орзу шудааст.Дар аксар маврид вожаву таркиб ва ибораву ҷумлаҳо ғалат 
баён мешаванд. Дар ин диссертатсия низ ғалатҳои имлоӣ (ниг. с.6, 62, ), 
китобат (ниг. с. 9, 11, 14, 30, 118, ) ва услубӣ (ниг. с. 6, 7, 8, 9, 10, 12, 15, 19, 
75, 148, 150, 153) роҳ ёфтаанд. Ҳамин гуна ғалатҳо ба матнҳои тоҷикиву 
русии фишурдаи рисола низ роҳ ёфтаанд (ниг. с. 4, 6, 7, 8, 9, 10, 11, 14, 15, 17, 
18, 20, 21, 23, 24, 26, 27, 29, 31, 35, 42, 46, 50...). Дар баъзе саҳифаҳо миқдори 
ғалатҳо то шаш адад мерасад (ниг. с. 154-ум).
Дар робита ба ин масъала ба унвонҷӯён пешниҳод карданиям, ки дар 
ҷараёни таълифи рисолаи хеш китоби академик М. Шакурӣ “Ҳар сухан 
ҷоеву ҳар нукта мақоме дорад”-ро хатман мутолиа намоянд.

Чунин ғалатҳо ба муҳассаноти диссертатсия таъсир намерасонанд ва 
ислоҳашон душвор нест.

Диссертатсияи Холова Мохира Буриевна бо ихтисоси илмии 
интихобнамудаи муаллиф мувофикат менамояд. Мавзуи диссертатсия ва 
мазмуну муҳтавои он ба доираи мавзуъ ва масъалаҳои таҳқиқӣ, ки дар 
шиносномаи ихтисоси илмии 10.02.01 - Забони тоҷикй таъйин шудаанд. 
комилан мувофиқат мекунад.

Автореферати диссертатсия бо рисола созгор буда, он ва 4 маколаи 
илмии дар саҳифаҳои маҷаллаву маҷмуаҳои илмии дар феҳристи КОА-и 
назди Президенти Ҷумҳурии Точикистон ва Вазорати маориф ва илми 
Федератсияи Россия вуҷуддошта. 1шчунин 2 мақолаи дар дигар маҷаллаву 
маҷмуаҳои илмӣ нашрнамудаи муаллиф мазмуну муҳтавои пажухишро 
инъикос менамоянд. 5



Ҳамин тавр, диссертатсияи Холова Моҳира Буриевна дар мавзуи 
«Мутобиқати савтии калимаҳои русиву аврупоӣ ва усулҳои ба меъёр 
даровардани онҳо дар забони адабии муосири тоҷикӣ» ба талаботи 
бандҳои 31-35-уми Тартиби додани дараҷаҳои илмй, ки бо қарори 
Ҳукумати Ҷумҳурии Тоҷикистон аз 30-юми июни соли 2021-ум таҳти №267- 
ум тасдиқ шудааст, инчунин талаботи КОА-и назди Президенти Ҷумҳурии 
Тоҷикистон ҷавобгӯ буда, муаллифи он сазовори дарёфти дараҷаи илмии 
номзади илми филология аз рӯйи ихтисоси 10.02.01 - Забони тоҷикй 
мебошад.

Муқарризи расмӣ:
доктори илми филология, 
профессори кафедраи забони 
тоҷикии Муассисаи давлатии 
таълимии «Донишгоҳи давлатии

Суроға: 735700, Ҷумҳурии Тоҷикистон, 
шаҳри Хуҷанд, кӯчаи Мавлонбеков-1,
Муассисаи давлатии таълимии 
«Донишгоҳи давлатии Хуҷанд ба номи 
академик Бобоҷон Ғафуров»
Почтаи электронӣ: аМгуато158@та11.ги 
Тел.: (92) 824-25-61; (91) 500-41-21
Имзои профессор Ҳасанзода Абдуҷамол Ашрафро тасдиқ мекунам.

Муассисаи давлатии

^О.Од.ХОАЗ

